
Зь 1 верасьня ўказам прэзыдэнта ў Беларусі на 7,5% 

падвышаны пэнсіі. Чарговай прыбаўкі старым людзям 

давялося чакаць даўжэй, чым звычайна. Фактычна яе 
"зьядае" інфляцыя. Паралельна вырасьлі цэны на шэраг 
прадуктаў – хлеб, малако ды іншыя. На 20% падаражэў 

праезд у грамадзкім транспарце. У сьнежні уступіць у 
сілу закон аб скасаваньні бальшыні сацыяльных ільгот, 
найперш для пэнсіянэраў і студэнтаў. 

 

Незалежныя экспэрты зьвязваюць гэта з эканамічнымі 
цяжкасьцямі, выкліканымі падаражэньнем 

энэрганосьбітаў, якія пастаўляюцца з Расеі. Прагназуецца 
паступовы адыход рэжыму ад патэрналісцкай мадэлі. 
Разам з тым, на думку адмыслоўцаў, нацыянальная 
эканоміка мае пэўны запас трываласьці, каб не дапусьціць 
абвальнага падзеньня ўзроўню жыцьця. 
 

Між тым палітычная апазыцыя спрабуе згуляць на тэме 
сацыяльнай абароны насельніцтва, якая раней была 
козырам уладаў. На прэсавай канфэрэнцыі 4 верасьня 
пацьверджаны намер Аб'яднаных дэмакратычных сіл 

правесьці Сацыяльны марш 4 лістапада. Са слоў 

апазыцыйнага лідэра Анатоля Лябедзькі, сацыяльныя 
лёзунгі здольныя дапамагчы апазыцыі пашырыць 
электаральную базу ад звыклых 20-25% да болей чым 

50%. Экспэрты падкрэсьліваюць, што гэта няпростая 
задача, бо ў апазыцыі сьціплыя магчымасьці камунікацыі 
з насельніцтвам. Звыш таго, арганізаваць масавыя 
вулічныя акцыі цяжка праз тое, што многія баяцца 
рэпрэсій. 

Тым часам два чарговыя суды над актывістамі незарэгістраванай арганізацыі "Малады фронт" 

4 верасьня скончыліся адносна мяккімі прысудамі. У Нясьвіжы Наста Азарка пакараная 
штрафам, у Салігорску Івану Шылу вынесенае папярэджаньне. У папярэднія гады па 
крымінальным артыкуле за ўдзел у незарэгістраванай арганізацыі шэраг апазыцыянэраў былі 
пазбаўленыя волі. Невялікую лібэралізацыю ў гэтым пытаньні можна патлумачыць жаданьнем 

Менску палепшыць свой імідж у вачох Захаду. 
 

Задачы навядзеньня мастоў у стасунках з Захадам быў падпарадкаваны і выступ намесьніка 
міністра замежных спраў Беларусі Валера Варанецкага 3 верасьня на канфэрэнцыі ў 

пытаньнях эўрапейскай палітыкі суседзтва ў Брусэлі. Выступоўца сканцэнтраваўся на 
супольных інтарэсах у галіне энэргетыкі, цалкам абышоўшы праблемы дэмакратыі ды правоў 

чалавека. Назіральнікі робяць выснову, што беларускае кіраўніцтва па-ранейшаму спадзяецца 
зацікавіць Эўразьвяз ідэяй "прагматычнай супрацы" і не гатовае ісьці на саступкі ў пытаньнях 

дэмакратызацыі ўнутрыпалітычнага жыцьця. 
 

На думку шэрагу палітолягаў, спробамі наладзіць дыялёг з Брусэлем Менск таксама спрабуе 
шантажаваць Маскву пэрспэктывай "сыходу на Захад", каб дамагчыся адносна лагодных 

цэнаў на энэрганосьбіты. Неўзабаве чакаецца новы няпросты тур перамоў між Беларусьсю і 
Расеяй аб умовах пастаўкі газу на 2008 год. Беларускі бок разьлічвае атрымаць пэўныя зьніжкі 
ў зьвязку з распачатым у Расеі электаральным маратонам (у сьнежні – выбары Думы, у 
сакавіку 2008 году – выбары прэзыдэнта), калі Крамлю недарэчы сварыцца з саюзьнікам. 

Аднак увогуле Масква пацьвярджае намер цягам некалькіх гадоў перайсьці на цалкам 

рынкавыя дачыненьні зь Беларусьсю ў галіне энэргапаставак. 

 

Спробы дывэрсыфікаваць крыніцы паставак энерганосьбітаў пакуль што не прыносяць 
Менску заўважнага плёну. На думку адмыслоўцаў, ня дасьць вялікага эфэкту і абвешчаны 

днямі старт праекту здабычы Беларусьсю ўласнай нафты ў Іране, бо там будуць адносна 
невялікія аб'ёмы здабычы, пры тым што ў праект трэба ўкласьці шмат грошай. 

 

Кіраўніцтва Беларусі спрабуе вырашыць фінансавыя праблемы за кошт замежных крэдытаў і 
продажу замежнаму капіталу акцый асобных прадпрыемстваў. Апазыцыя крытыкуе ўладу за 
непразрыстасьць такіх угодаў, найперш маючы на ўвазе нядаўні неафішаваны продаж пакету 
акцый сотавага апэратара "Velcom" кіпрскай кампаніі "SB Telecom". Тэма "ціхай 

прыватызацыі" можа стаць адной з самых вострых цягам наступнай электаральнай кампаніі – 

выбараў у парлямэнт, папярэдне намечаных на 12 кастрычніка 2008 году. 
 

 

ПАЛІТЫКА 

В. Варанецкі выступіў у Брусэлі 
 
3 верасьня ў Брусэлі адбылася 
міжнародная канфэрэнцыя, 
прысьвечаная эўрапейскай палітыцы 
добрасуседзтва. У якасьці назіральніка 
на сустрэчы прысутнічала Беларусь у 
асобе намесьніка міністра замежных 
справаў Валера Варанецкага. 
 
Падчас свайго выступу Варанецкі 
прадставіў падыход Беларусі да разьвіцьця 
беларуска-эўрапейскіх зносінаў. Ён заявіў 
пра гатоўнасьць Беларусі супрацоўнічаць 
з Эўропай у пошуках розных крыніцаў 
паставак энэргетычнай сыравіны, а 
таксама ў галіне транспарту й транзыту. 
Прадстаўнік Беларусі запрасіў эўрапейскіх 
інвэстараў у стратэгічныя сфэры 
беларускай эканомікі: энэргетыку, 
машынабудаваньне, хімічную й 
нафтапераапрацоўчую галіны. Таксама 
закраналася пытаньне кошту шэнгенскай 
візы для беларусаў. 
 
Расейскія СМІ востра зарэагавалі на ўдзел 
Беларусі ва ўзгаданай канфэрэнцыі. 

"Независимая газета" піша, што Менск 
спрабуе палепшыць адносіны з Эўропаю, 
таму выдае сябе за ахвяру "энэргетычнага 
дыктату Масквы". "Як жывы прыклад 
ахвяры расейскага падступства Менск 
пачынае сябе прадаваць Эўропе ў надзеі 
на зьмякчэньне санкцый. Факт выдачы 
візы вышэйшаму службоўцу МЗС 
Беларусі – сьведчаньне зьменаў у гэтым 
пытаньні," – піша расейская газэта. 

 

Сацыяльны марш пройдзе ў 

лістападзе ў Менску 

 
Сацыяльны марш пройдзе 4 лістапада ў 
Менску. Пра гэта на прэс-канфэрэнцыі 
заявіў старшыня аргкамітэту па 
падрыхтоўцы маршу Валеры Ухналёў, 
паведамляе агенцтва БелаПАН. 
 
Паводле яго слоў, Сацыяльны марш – гэта 
"не аднаразовая акцыя, а шэраг 
мерапрыемстваў, разьлічаных на працяглы 
час". "Гэта толькі пачатак кампаніі, 
накіраванай на зьмену сацыяльнай 
палітыкі беларускай дзяржавы, у якую 
ўжо ўключыліся ня толькі палітычныя 
партыі, але й шмат дзейных грамадзкіх 
арганізацый", – зазначыў Валеры Ухналёў. 

Восеньню бягучага году ў межах кампаніі 
па правядзеньню Сацыяльнага маршу 
заплянаваны тры найбольш значныя 
акцыі. У прыватнасьці, у канцы верасьня 
апазыцыя мае намер правесьці больш за 
300 пікетаў у розных рэгіёнах Беларусі. 
Падчас мерапрыемстваў іх удзельнікі 
растлумачаць насельніцтву сваю пазыцыю 
адносна пазбаўленьня некаторых 
грамадзян сацыяльных гарантый ды льгот. 
 
Плянуецца, што Сацыяльны марш пройдзе 
ад Кастрычніцкай плошчы да будынку 
Нацыянальнай бібліятэкі. Арганізатары 
акцыі неўзабаве пададуць заяўку на 
правядзеньне маршу ў мясцовыя ворганы 
ўлады. 

 

АФІЦЫЙНА 

Ня будзе новых ваенных 

аб'ектаў Расеі ў Беларусі 
 
3 верасьня міністар замежных справаў 
Расеі Сяргей Лаўроў абверг словы 
пасла РФ у Беларусі Аляксандра 
Сурыкава, які заявіў, што расейцы 
намерваюцца разьмясьціць на 
тэрыторыі Беларусі ядзерную зброю, 
паведамляе "Независимая газета". 
Сяргей Лаўроў сказаў, што ў Масквы 
няма плянаў разьмяшчэньня ваенных 
аб'ектаў у Беларусі. Ён падкрэсьліў, 
што пра гэта МЗС РФ ужо заяўляла 
даўно. 
 
Нагадаем, у канцы жніўня Аляксандар 
Сурыкаў сказаў, што на тэрыторыі 
Беларусі могуць быць разьмешчаныя 
новыя ваенныя аб'екты, зьвязаныя, 
магчыма, зь ядзернаю зброяй. Аднак ужо 
на наступны дзень дыплямат заявіў, што 
журналісты няправільна інтэрпрэтавалі 
яго словы. 

 

АПАЗЫЦЫЯ 

Адбыўся чарговы палітычны 

працэс 
 
4 верасьня ў другой частцы дня 
судзьдзя Салігорскага суду Валянціна 
Лапіна прызнала, што Іван Шыла 
вінаваты ў дзейнасьці ад імя 
незарэгістраванай арганізацыі 
"Малады фронт". Суд прызнаў 

маладзёна вінаватым, але ня змог яго 
пакараць згодна з артыкулам. Івана не 
пазбавілі волі, таму што ён зьяўляецца 
няпоўнагадовым, таксама не змаглі 
накласьці на яго штраф, бо ён нідзе не 
працуе. Такім чынам суд абмежаваўся 
толькі папярэджаньнем. У сваю чаргу 
матэрыяльныя доказы, канфіскаваныя 
падчас сьледзтва, у прыватнасьці, 
цьвёрды дыск ад кампутара, 
падлягаюць канфіскацыі на карысьць 
дзяржавы. Павязкі з надпісам "Малады 
Фронт" і значкі суд пастанавіў 
зьнішчыць. 
 
Сам Іван Шыла падчас свайго заключнага 
выступу назваў паседжаньне суду 
працэсам над абыякавасьцю людзей. 
"Справа не ў МФ і не ў артыкуле 
Крымінальнага кодэксу, а ў грамадзтве, 
якое дазваляе да сябе так адносіцца", – 
сказаў Іван Шыла. 
 
У ходзе працэсу каля Салігорскага суду 
былі затрыманыя 8 чалавек. Іх 
абвінавачваюць у арганізацыі 
несанкцыянаванай пікеты. 
Маладафронтаўцы прыехалі ў Салігорск з 
розных куткоў Беларусі аказаць 
падтрымку сябру. На ўсіх затрыманых 
складзеныя пратаколы. Ноч яны правялі ў 
арышце. Сёньня над імі пачаліся суды. 

 

ЭКАНОМІКА 

Прэзыдэнцка-алігархічная 
Рэспубліка Беларусь 
 
У рэйтынгу разьвіцьця краінаў 
цэнтральна- й  усходнеэўрапейскага 
рэгіёну Беларусь заняла чацьвёртае 
месца пасьля Польшчы, Эстоніі, 
Славэніі. Рэйтынг быў складзены 
газэтай "Rzeczpospolita" на падставе 
дасьледваньня дэпутата Эўрапейскага 
парлямэнту, прафэсара эканомікі 
Дар’юша Расаці. Галоўным крытэрыем 
было павелічэньне ВУП за апошнія 18 
гадоў. У рэйтынгу разглядаліся 
эканомікі 28 краінаў, якія аб'ядноўвае 
тое, што да 1989 году яны ўваходзілі ў 
склад усходняга блёку таталітарных 
камуністычных краінаў. 
 
Прафэсар Расаці падзяліў краіны рэгіёну 
на дзьве групы: 1) дзяржавы, якія абралі 
заходнюю мадэль разьвіцьця (Польшча, 
прыбалтыйскія краіны, Чэхія, Славаччына, 
Славэнія; 2) дзяржавы, якія разьвіваюцца 

паводле азіяцкай сыстэмы (краіны СНД, у 
тым ліку й Беларусь). 
 
Беларусь у рапарце Расаці адносіцца да 
краінаў з прэзыдэнцка-алігархічнай 
формай кіраваньня, дзе назіраюцца 
вонкавыя сымптомы прысутнасьці 
карупцыі. Пасьпяховае разьвіцьцё 
эканомікі Беларусі ў будучым будзе 
залежаць ад наяўнасьці рэформаў, 
адкрытай рынкавай эканомікі й 
дэмакратычнага ладу дзяржаўнага 
кіраваньня. 

 

Беларусь будзе ажыцьцяўляць 
распрацоўку іранскага нафтавага 
радовішча Джафэйр 

 
На працягу двух гадоў Беларусь будзе 
ажыцьцяўляць распрацоўку нафтавага 
радовішча Джафэйр на поўдні Ірану. 
Кампанія "Беларусьнафта" падпісала ў 
Тэгеране кантракт на моцы якога 
сумесна зь іранскай фірмай “Petroiran 
Development Company” ўжо неўзабаве 
распачнуць здабычу "чорнага золата". 
Вартасьць кантракту ацэньваецца ў 450 
млн даляраў. Бакі плянуюць 
выдабываць у Джафэйры ня менш за 40 
тыс. барэлеў у суткі. 
 
Ацэньваецца, што запасы нафтарадовішча 
складаюць каля 2,1 млрд. барэлеў, што 
пры згаданай вышэй дзённай моцы 
здабычы дазволіць выкарыстоўваць 
радовішча ў Джафэйр на працягу 20 гадоў. 
 
С. Гусак (эканаміст): Калі параўнаць 
магутнасьць нашага Мазырскага 
нафтаперапрацоўчага заводу, то гэта будзе 
дакладна 10-я частка здабыванай у Іране 
нафты. Мазырскі НПЗ можа 
перапрацоўваць 16 млн. тонаў нафты ў 
год. Гэта ня так дрэнна, што Беларусь 
атрымала альтэрнатыўную крыніцу 
пастаўкі паліва. Гэта добра, і калі б гэта 
разьвівалася, то трэба цешыцца. Ёсьць і 
палітычны бок: на жаль, дапамогу нам 
даюць Іран і Вэнэсуэла, а гэта ўжо неяк 
брыдка. 
 
Згодна з дамоўленасьцю, усе разьлікі зь 
беларускім бокам за інвэстыцыі й 
распрацоўку радовішча Іран будзе 
ажыцьцяўляць здабытай нафтай. У 
Джафэйры ўжо трываюць падрыхтоўчыя 
працы для здабычы нафты: зробленыя 
дзьве адтуліны й дастаўленае неабходнае 
абсталяваньне. 

 

ГРАМАДЗТВА 

Пракуратура папярэдзіла 
журналістаў замежных СМІ 
 
Гарадзенская пракуратура папярэдзіла 
журналістаў Радыё Рацыя й "Нямецкай 
хвалі" за працу для замежных СМІ на 
тэрыторыі Беларусі без акрэдытацыі. 
 
3 верасьня Івана Романа й Натальлю 
Макушыну выклікалі ў пракуратуру, дзе 
журналістаў папярэдзілі аб адказнасьці за 
парушэньне Закону аб друку й 
Палажэньня аб знаходжаньні й 
прафэсійнай дзейнасьці на тэрыторыі РБ 
прадстаўніцтваў і акрэдытаваных у РБ 
карэспандэнтаў замежных СМІ. Пра гэта 
паведаміла Беларуская асацыяцыя 
журналістаў. У пракуратуры журналістам 
былі паказаны раздрукаваныя матэрыялы, 
падпісаныя іх прозьвішчамі. Пракурор 
зазначыў, што зробленыя Іванам Романам 
сюжэты недакладныя й не заўсёды 
адпавядаюць рэчаіснасьці. У матэрыялах 
Натальлі Макушынай пракуратура 
заўважыла элемэнты, якія дыскрэдытуюць 
беларускую дзяржаву. 

 

КУЛЬТУРА 

Дзень беларускага пісьменства ў 

Шклове 
 
Чатырнаццаты па ліку Дзень 
беларускага пісьменства адбыўся 2 
верасьня ў Шклове. На сьвята былі 
запрошаныя прадстаўнікі толькі 
афіцыйнага Саюзу пісьменьнікаў. 
 
Шматлікія сьвяточныя мерапрыемствы 
разгортваліся на пляцоўках уздоўж вуліцы 
Савецкай, у гарадзкім парку й каля 
старажытнай Ратушы, дзе разьмясьцілася 
галоўная сцэна. 
 
Да Дня беларускага пісьменства 
прымеркавалі адкрыцьцё Шклоўскага 
гісторыка-краязнаўчага музэю. Ён заняў 
двухпавярховы будынак былой крамы 
"Дзіцячы сьвет". Музэй ствараўся ў 
надзвычай сьціслыя тэрміны – цягам трох 
месяцаў, таму вялікая колькасьць новых 
экспанатаў засталася без тлумачальных 
подпісаў. Экспазыцыя завяршаецца 
стэндам "Шклоўшчына – радзіма 

прэзыдэнта Рэспублікі Беларусь 
Аляксандра Рыгоравіча Лукашэнкі". 
 
Кіраўнік краіны накіраваў сьвяточную 
тэлеграму ўдзельнікам сьвята. "Дзень 
беларускага пісьменства – гэта сьвята тых, 
хто захоўвае духоўную спадчыну нашага 
народу, узбагачае нацыянальную 
культуру, беражэ родную мову", – 
адзначаецца ў тэлеграме. Паводле 
Лукашэнкі, "праўдзівае й адказнае слова 
пісьменьніка й журналіста сёньня асабліва 
запатрабавана людзьмі, яно – залог 
кансалідацыі грамадзтва". 
 
Дзень беларускага пісьменства 
традыцыйна ад 1994 году ладзіцца ў 
першую нядзелю верасьня. Сталіцамі 
сьвята былі Полацак, Тураў, Наваградак, 
Нясьвіж, Ворша, Пінск, Заслаўе, 
Амсьціслаў, Мір, Камянец, Паставы. 
Налета Дзень беларускага пісьменства 
пройдзе ў Барысаве. 

 

Міжнародны тэатральны 

фэстываль "Белая вежа" пройдзе 
ў Берасьці 
 

12-ы Міжнародны тэатральны 
фэстываль "Белая вежа" пройдзе з 8 па 
14 верасьня ў Берасьці. Арганізатары 
спадзяюцца на прыезд удзельнікаў з 25 
краін, паведамляе агенцтва БелТА. 
Паводле плянаў, у горад на Бугу 
прыбудуць тэатральныя калектывы з 
Расеі, Польшчы, Нямеччыны, Малдовы 
й Украіны. Упершыню на фэстывалі 
"Белая вежа" сваё майстэрства 
пакажуць трупы з Вэнэсуэлы, Даніі, 
Люксэмбургу й Таджыкістану. 
 
Пра высокі мастацкі ўзровень імпрэзы 
сьведчыць хоць бы факт, што 16 краін 
будуць прадстаўлены сталічнымі тэатрамі. 
Як і ў папярэднія гады, праграма 
фэстывалю надзвычай шырокая: 
пастаноўкі акадэмічных, драматычных 
тэатральных калектываў, літаратурна-
музычныя спэктаклі, прадстаўленьні 
вулічных тэатраў. 
 
У склад журы фэстывалю "Белая вежа" 
ўваходзяць вядомыя тэатральныя дзеячы 
зь Беларусі, Расеі, Украіны й Польшчы. 
 
 
 
 
 

 
 
 Iснуе шмат сайтаў, прысьвечаных падзеям у Беларусі, 

аднак яны малавядомыя ў Заходняй Эўропе, асабліва 

тым, хто займаецца фармаваньнем палітыкі адносна 

Беларусі й ня ведае беларускай ды расейска моваў. 

 

Сэрвіс belarus-live запаўняе гэты прагал. Штотыднёвую 

рассылку на ангельскай, польскай, беларускай, 

расейскай мовах можна замовіць на сайце. 

